
በእንሰሳት ሀብት ዘርፍ ፈጠራን የሚያበረታታ አዲስ መሳሪያ 

 
ቢሾፍቱ፣ ኢትዮጵያ -መስከረም 10 ቀን 2008፡- የአሜሪካ ዓለም አቀፍ የልማት ኤጀንሲ (ዩ 
ኤስ ኤ አይ ዲ) በእንስሳት ሀብት ልማት ፕሮጀክቱ አማካኝነት በአማራ፣ በኦሮሚያና በደቡብ 
ከልሎች ለሚሰሩና  የገንዘብ ድጋፍ ለተደረገላቸው ስምንት ድርጅቶች የመሳሪያ ርክክብ ሥነ 
ሥርዓት አካሄደ፡፡ የገንዘብ ድጋፍ ተጠቃሚዎቹ ሰው ሰራሽ ማዳቀል፣ የእንስሳት መኖ 
ማምረትና ሥጋ ማቀነባበር ከመሳሰሉ  የእንስሳት ሃብት ዘርፎች የተውጣጡ ናቸው፡፡ 
የተደረገው የገንዘብ ድጋፍ የአገር ውስጥ ኢንቨስትመንትንና ፈጠራን ያበረታታል፡፡ 
 
በብዙ አገሮች እንደሚታየው ሁሉ በኢትዮጵያም የካፒታልና የፋይናንስ እጥረት ለብዙ የንግድ 
ሥራዎች በተለይም ፈጠራ ለታከለባቸው የንግድ ሥራዎች ከፍተኛ ማነቆ ነው፡፡ እነዚህ የንግድ 
ሥራዎች ባንክ የሚጠይቀውን ማስያዣ ስለማይኖራቸው የፈጠራ ሃሳባቸው እንደሥጋት  
ይታያል፡፡ የባንክ ዘርፉ በእንሰሳት ልማት ዘርፍ ብደር የመስጠት ልምድ የሌለው መሆኑ 
በዘርፍ የሚሰማሩ የንግድ ሥራዎች የበለጠ ተግዳሮት ይገጥማቸዋል፡፡ 
 
የአሜሪካ ዓለም አቀፍ የልማት ኤጀንሲ ዋና ዓላማም በወተት ሀብት ልማት ፣በሥጋና ከብት 
እርባታ፣ በሥጋ ማቀነባበርና መላክ  በመሳሰሉ ሥራ ላይ የተሰማሩ ድርጅቶች ምርታማነት፣ 
የመወዳደር ብቃትና አትራፊነታቸው  እንዲሻሻል ማድረግ ነው፡፡  ዩ ኤስ ኤ አይ ዲ ፈጠራን 
ለማበረታታት በመደበው ገንዝበ አማካኝነት እስከ 6 ሚሊዮን የአሜሪካን ዶላር ድጋፍ ለማድረግ 
አቅዷል፡፡ የገንዘብ ድጋፉ ከ 25,000 እስከ 300,000 የአሜሪካን ዶላር ይደርሳል፡፡ የገንዘብ 
ድጋፉን የሚያገኙ አመልካቾች ከማሳ እስከ ገበያ ያለውን መሰናክል ለማስወገድ የሚያስችሉ 
ፈጠራዎችና ቴክኖሎጂዎችን ማፈላለጉን ይቀጥላሉ፡፡ 
 
ዩ ኤስ ኤ አይ ዲ ኢትዮጵያ ተጠባባቂ ዳይሬክተር ራሞና ኤል ሃምዛዊ እንደተናገሩት 
“የኢትዮጵያ የእንሰሳት ሀብት ዘርፍ ድህነትንና የምግብ እጥረትን ለመቀነስ ከፍተኛ እምቅ 
አቅም አለው” ብለዋል፡፡ “ይህ የገንዘብ ድጋፍ በየአካባቢው የሥራ ፈጠራን የሚያበረታታና 
የተሻሻሉ አዳዲስ ምርቶችን ለማምረትና ወደ ገበያ ለማቅረብ ማነቆ የሆኑትን ተግዳሮቶች 
ለማስወገድ ዕገዛ ያደርጋል”፡፡    
 
በዛሬው ዕለት ርክክብ የተፈጸመባቸው ዕቃዎች 336,000 የአሜሪካን ዶላር የሚያወጡ 
ተንቀሳቃሽ የእንስሳት ማረጃ (ቄራ) ፣ ከባድ ተሸከርካሪ፣ የክሬም መሥሪያና ማቀዝቀዣ ማሽን 
ያጠቃልላል፡፡ በርክክብ ሥነ ሥርዓቱ ላይ በሥጋ፣ በቁም እንስሳትና በወተት ልማት ዘርፍ 
የተሰማሩ አቅራቢዎች፣ አምራቾችና አቀናባሪዎች ያላቸውን ትስስር የሚያሳይ ትርዒትም 
ቀርቧል፡፡                            *** 

